
UĞURLAMA

İndiyəcən ədəbi gəncliyimizi təmsil edən bir çox istedadlı
gənclərin yaradıcılığına münasibət bildirib, onların istəkləri
ilə kitablarına Ön Söz yazmışam. Mənə çox xoşdur ki, bu
gənc yazarlar mənsub olduqları ədəbi nəslin nümayəndələri
arasında  öz istedadları ilə fərqlənməyi bacarıblar. Onların
bir çoxu hazırda ədəbi gəncliyin aparıcı nümayəndələri qis-
mində çıxış edirlər. Öz uğurlamalarımın bu cür nəticələrini
görəndə, əlbəttə, mən də sevinirəm.

Ümumiyyətlə, bu gün Azərbaycanda çox ciddi bir ədəbi
gənclik yetişməkdədi və təbii ki, bu, yaşlı və orta nəsildən
olan hər bir qələm adamının ürəyincədir. Gəncliyə xas olan
çılğınlıq, büdrəmələr, eksperimentlər, böyük iddialar və bu
türlü sevdalar bütün zamanlarda olduğu kimi indi də əlinə
qələm alan gəncliyin böyük əksəriyyətini çulğamaqdadır.
Bütün bunlarla belə, hara gəlib düşdüyünün artıq fərqində
olan, sözün siqləti qarşısında bayılan, hansı yükün altına
girdiyini dərk edən, ortaya ciddi poeziya nümunələri qoyan
istedadlı gənc şairlərimiz də ədəbiyyatda öz yerlərini axtar-
maqda və tutmaqdadırlar. 

Düşünürəm ki, Azərbaycanın müstəqillik dönəminin
övladları olan gənclərin ədəbiyyatda meydanları daha
genişdir və onlar bu meydanda özlərini daha sərbəst hiss
edirlər. Məsələ isə bundadır ki, bəzən meydanın genişliyi,
darlığına nisbətən  “pəhləvanları”  daha tez yorub əldən sala
bilir. Meydan böyüdükcə bu meydanı dövr eləmək də çətin-
ləşir. Bu mənada, indi Azərbaycan ədəbi gəncliyinin üzərinə
daha böyük məsuliyyət düşür...

Bu dəfə, əlyazmalarını oxuyub, “Eşq haqqı” adlı ilk
kitabına Ön Söz yazmağa hazırlaşdığım gənc şair Günay
Həsənlidir. Mən dəqiq deyə bilmərəm, Günay təkcə EŞQ

3

Eşq haqqı



kəlməsinin ehtiva etdiyi dağlardan ağır bir sözün yükünü nə
dərəcədə hiss eləyir. Hələ onu demirəm ki, bu ifadəsiylə o,
müqəddəs bir andın da dilimizə qonmasına vəsilə olur.
Amma bu sevdanın Günayın şeirlərindəki işartılarını gör-
məzdən gəlmək də insafsızlıq olardı. Bu mənada, Günay
Həsənli bəlli bir yolun varlığını duyub da hələ yenicə iz
düşmüş bir cığırla o yola can atan və qənaətində israrlı olan
bir yavruya bənzəyir. 

Kitab “Sən o qədər gözəlsən ki... Vətənim!” misrası ilə
başlayan “Gözəlim” şeiri ilə açılır. İndilərdə Azərbaycan
gəncliyinin bu misradakı mətləbi canı-dildən, sidq-ürəkdən
yaşamağa və bu duyğunu poeziyamıza yansıtmağa hər şey-
dən çox ehtiyacı var. Günay Həsənlinin başdan-ayağacan
məmləkət sevdası ilə süslənmiş bu şeiri sonucda “Vic-
danımın aynasına rəsmini çəkmək istədim...” misrasına
yığılır. Kaş hər bir Azərbaycanlı gənc bu cür düşünəydi, bu
mübarək duyğularla yaşayaydı.

Bəri başdan Günaya demək istəyirəm ki, bəlirlədiyi yola
varınca onu hələ çox sınaqlar, çox imtahanlar gözləyir. Bunu
gərək gözünün altına alsın. (Zira, bu hər bir ədəbiyyat adamı
üçün təbii bir haldır) Günayın da böyüyüb boya-başa çatdığı
Tovuzda dünyaya göz açan tanınmış və sevilən şairimiz
Zirəddin Qafarlı hələ gəncliyində yazırdı: “Bu dünya
Nizami dünyası imiş, Bu dünya Nəsimi dünyası imiş, Gör
hara gəlmişəm ürək eyləyib!...” Mənə elə gəlir, şair Zirəddin
Qafarlının bu misrarları Günaya və onun həmyaşıdlarına
ötürülmüş çox ilginc bir mesaj - ismarışdır. 

Günayla tez-tez ədəbiyyat tədbirlərində rastlaşıram və
onun ədəbiyyat naminə çalışmalarını, tədbirlərdəki çıxışla -
rını izləyirəm. O, Bakı Slavyan Universitetinin Yaradıcılıq
fakültəsində oxuyur, AYB nəzdində Gənc Ədiblər Mək-
təbinin üzvüdür, “Axın” Poeziya klubunun funksianer-

lərindən biridir. Bu göstəriciləri Günayın eyni zamanda
ədəbi camiənin qaynar yerində olmağından xəbər verir və
əlbəttə ki, düşdüyü mühit də onu bir çox ciddi mətləblərdən
hali eləyir. Hali olduğu mətləblər ona nələrisə pıçıldamaq-
dadır. Onun bu pıçıltıların fərqində olduğuna mənim qətiy -
yən şübhəm yoxdur. Fərqində olmasaydı, çağdaş ümumtürk
poeziyasının canlı klassiki, ustadımız Məmməd İsmayıla üz
tutub, bu misraları qələmə ala bilməzdi:

Səni gördüm,
Baş qaldırdı sinəmdəki sevgi adlı cücərtilər.
Səni gördüm,
Məni göydən yerə çırpdı həsrət adlı göynərtilər...
Günayın “Eşq haqqı” adlı bu ilk şeirlər kitabını onun

özünü axtarışı kimi də dəyərləndirmək olar. Ənənəvi heca
vəznində çatdırıb deyə bilmədiklərini sərbəst (ağ) şeirlərində
deməyə çalışır. Sərbəstliyin çətinliyini hiss edəndə mis-
ralarını hecada ipə-sapa düzməyə başlayır. Və vəznindən
asılı olmayaraq hər bir şeirində yaşadıqlarını yazır, duyğu-
larını və düşüncələrini səmimiyyətlə qələmə alır. Bundan
sonrakı mərhələ peşəkarlıqdır ki, bu da birdən-birə yaranmır.
Tədricən oluşur. Günay peşəkarlığa yiyələnmək üçün də in-
adla çalışır və düşünürəm ki, bu çalışmaların ardından
peşəkarlığa da nail olacaq. 

Və nəhayət...
Nəhayət bu ki, sayğıdəyər oxucu, əlbəttə, mənim yaz -

dıqlarıma heç əhəmiyyət verməyə də bilər. Bu məqamda o,
küllü-ixtiyar sahibidir. Kitab əsil dəyərini həmin kitabda
yazılanlarla üzbəsurət, baş-başa, ürək-ürəyə qalan oxucular
tə rəfindən alır. Mən Günaya oxucularının imtahanından al -
nıa çıq çıxmağı arzu edirəm. Və ümidvaram ki, elə belə də
olacaq!

İbrahim İLYASLI

GÖZƏLİM

Sən o qədər gözəlsən ki, Vətənim!
Vicdanımın aynasına rəsmin çəkmək istədim.
Gözəlliyin ağır oldu,
Beli sındı fırçamın.
Heyranlıqdan kilidlənib,
Əli sındı fırçamın.
Kirpiyimi fırça edib, rəsmin onunla cızaram.
Bir az qanımdan süzərəm,
Bir də göz yaşı qataram.
Kirpiyimlə “qanyaş” adlı
Mənə məxsus bu boyayla
Dərdlərindən cadarlanmış
Parçalanmış ürəyimə sənin adını yazaram.
Sən o qədər gözəlsən ki...
Vicdanımın aynasına ilmə-ilmə hörüm səni.
Gözümün üstündə dayan,
Gözlərimin qapağı ol,
Həm görməyim, görüm səni.
Mənə saray lazım deyil.
Torpağından kərpic kəsim,
Həyatımın divarına hörüm səni.
Sən o qədər gözəlsən ki...
Vicdanımın aynasına səni çəkmək istəyirəm.
Qorxuram ki çat-çat olub
Tökülər ayağım altda.
Yumaq olar vicdanım
Bükülər ayağım altda.
O rəsmini çəkmək üçün
Həm səndən utanıram, həm də yaman qorxuram.

13.10.2014

DAŞ

Daş olub tökülmüşəm,
Bu dünyanın başına.
O da döndərib mənim,
Baharımı qışına.

Vaxtsız belimi büküb,
Qara damımı söküb,
Qaya, daşını töküb,
Mənim dərdli başıma.

Sağdan atdım ona daş,
Soldan atdım ona daş,
Çevrilib gəldi birbaş
Dəydi mənim başıma.

Daş atma, daşa dəyər,
Oxu çək, qaşa dəyər,
Min baş, bir başa dəyər,
Kül dünyanın başına.

20.04.2014

BOĞULURAM

Aman Allah, boğuluram,
Hər kəsə həyat verən bu hava boğur məni.
Gündə min yol boğulub,
Gündə min yol ölürəm.
Fani dünya qəsdinə analar doğur məni.
Saçımdan dəstə-dəstə
Yolub kəndir hörürəm.
Salıram boğazıma
Ayaq yerdən üzülür, havada boğur məni.
Qəmim yaman çoxalıb,
Yığılıbdı üst-üstə.
Toz basıb ürəyimi
Tozunu yumaq üçün buludlar yağır məni.
İçimdəki ocağın tüstüsü boğur məni.
Hər gün bir az boğulub, ölümə uçunuram.
Cəhənnəm yolundayam, yolumdan çağır məni.
Sevincin teştinə sal, bir azca yoğur məni.

01.11.2014

AXTARIR

Dənizə atılan daşa dönmüşəm,
Bir ömür axtarsan tapa bilməzsən.
Tapsan da sən məni neyləyəcəksən?
Mən özüm-özümü tapa bilmirəm.
Dilim qıfıl vurub lal hisslərimə
Bir “açar söz”ünü tapa bilmirəm.
Tapsan da, sən məni neyləyəcəksən?
Dili lal,
Gözü kor,
Ağılı dəm-dəm.
Söylə beləsini neyləyəcəksən?
Dərddən manqurtlaşıb,
Xəyalı hərdəm.
Elə hey itirir,
Axtarır hərdən.
O nəyi axtarır, niyə axtarır?
O kimi axtarır, nədən axtarır?
Əbədi dünyaya gedən axtarır
Bir tabut salamı göndərmək üçün.
Söylə beləsini neyləyəcəksən?
Yerin göbəyini tapıb kəsəcək,
Vaxtsız anasından ayırmaq üçün.
Qarınqulu olub ürək yeyəcək,
Ürəyinin dərdi azdı, deyəsən,
Dərdinin qarnını doyurmaq üçün.
O ki dərdlərinin yurd anasıdı,
İstəməz balası acından ölə.
Axtarır, axtarır,
O dərd axtarır,

Dərdinin qarnını doyurmaq üçün.
Söylə beləsini neyləyəcəksən?
O ki sevincini yellərə verib.
Bəzəkli-düzəkli dərdi axtarır,
Dərdinin gözünü doyurmaq üçün.

15.01.2015

RUHUMU İNCİTMƏYİN!

Bəsdi daha düz yeridim,
Əyib əyri yeriyəcəm.
Düzlərimdi düzdə qalan
Tərs gedəcəm, nəs gedəcəm.
İstər didib-tökün məni,
Külüng alıb sökün məni,
Neylon sarıb bükün məni,
Kibrit çəkin bədənimə,
Yanım, yanım külə dönüm.
O külümdən qorxun mənim.
Diri-diri basdırsan da
Torpağını yeyib-yeyib,
İlan kimi lağım atıb çıxacağam.
Rişxənd ilə, gülə-gülə, nifrət ilə,
Bu  dünyaya oyuncaq tək baxacağam.
Hisslərim də buz bağlayıb,
Nəfəsim də...
Bircə dəfə üfüləsəm dünya donar, həyat donar.
Nəfəsimi kəsmək üçün, boğmaq üçün,
Atın, məni dənizlərə.
Balıq olub böyüyəcəm,
Dünyadan da böyük olub,
Bircə loxma edəcəyəm bu dünyanı.
Göydən asın ayağımdan.
Diri-diri soyun məni
Şişə taxıb cəsədimi,
Manqal üstə qoyun məni.
Cəzaların ən ağırın kəsin mənə
Nə olar ki, yalvarıram,
Yaralıdı yazıq ruhum,
Bircə onu incitməyin!
Bircə, onu incitməyin!!!

21.06.2014

TƏRS DÖNƏCƏK BU DÜNYA

Çevirəcəm oxunu,
Tərs dönəcək bu dünya.
Enişdən başlayacaq çaylarının axarı,
Yoxuşa töküləcək.
İnsan qoca doğulub,
Körpələşib öləcək.
Məzlumu tapdalayan,
Şux olan qamətin də
Ahımdan büküləcək.
Lazımsız kağız kimi
Səni ovub bükəcəm.
Ovcumun içi boyda
Olacaqsan, a dünya,
Oynadacam əlimdə
Səni oyuncaq kimi.
Balaca top eyləyib,
Atıb-tutacam səni.
Məni illər uzunu
Atıb-tutduğun kimi.
Bəzən də atıb məni,
Tutmağı unudurdun.
Elə möhkəm dəyirdim
Yerlərin göy üzünə.
İndi atıram səni,
Yalvar, yıxıl dizimə!!!

15.07.2014

İBADƏT

Əl açıb köməyi SƏN-dən istədim,
Uzandı qollarım göylərə sarı.
Beləcə il ötdü, ay keçdi, günlər yetişdi.
Yalvardım dərdimi gəl eylə yarı.
Nə əlac eylədin kor dərdlərimə?
Üstəlik belimə duz yükü vurdun.
Göz dağı eylədin həyatı mənə
Dağların gözünü mükafat kimi
Dərdimin üstünə hədiyyə qoydun.
Sənin istədiyin ibadət bumu?
Zəncirsiz, kəndirsiz çarmıx oyunu...
Burax mənim əllərimi!!!
Onlar pisliklərə alət olmadı.
Daha qaldırmaram onları sənə,
Əlsiz as, qolsuz as  göyündən məni.
Sən ki, yol taparsan məni asmağa,
Sıyır bədənimdən damarlarımı,
Bağla bir-birinə lap ucundan as.
Saçımdan bir tel ayır,
Lap onun ucundan as.
Bilirəm heç səndə insaf qalmadı.

07.12.2014

AYAĞIM  BAŞIMI...

Bilmirəm hardayam, hara gedirəm,
Ayağım başımı çəkib aparır.
Yollar ərşə çıxır ayağım altdan
Bir ucu göylərə çəkilib gedir.
Biri də cismimdən oğurluq edib,
Canımı ağzımdan dartıb çıxarır.
Yollar uzandıqca ömür qısalır,
Uzanan yolların yolunu kəsək.
Hərdən ilan olub çalır bu yollar,
Amansız yolların qolunu kəsək.
Əyrilir, qıvrılır, sürünüb gedir,
Əyrilər yolçusu olur bu yolun.
Əyilən yolların yolunu kəsək.
Bilmirəm hardayam, hara gedirəm,
Ayağım başımı çəkib aparır.
Bir sual yaranır beynimdə bu an,
Başım bədənimi aparmalıykən
Ayağım başımı çəkib aparır?

07.07.2014

ALDADACAM  ÖZÜMÜ

Yenə xəyalım donub,
Gözüm yolunu çəkir.
Sevgimin yollarına,
Həsrət torunu çəkir.

Yağış damlası olub,
Pəncərənə qonacam.
Tanrıdan şaxta alıb,
Yumrulanıb donacam.

Doyunca baxıb sənə,
Doyuracam gözümü.
“Səni sevirəm”-deyib,
Aldadacam özümü.

12.07.2014

OĞUL!

Oğul!
Qara  baxtlı, kəm muradlı oğlum.
Oğul!
Qapqara bəzənmiş bəy taxtlı oğlum.
Oğul!
Daha yoxsan,
Qara torpaq altındasan.
Uğrunda can verdiyin torpaq səni
Öz qoynuna alıb indi.
Oğul!
Torpaq sənə məndən həzin layla çalır?
Qucağı da məndən isti olar, yəqin.
Harda vurdular səni,
Qanın hara töküldü?
Qara torpağa hopub,
Tökülən qanın indi.
Bir az sonra o torpaqdan
Fidanlar baş qaldırıb,
Böyüyəcək, böyüyəcək.
Bar verəcək bu fidan
Anan gəlib bəh-bəh deyib meyvəsini yeyəcək.
Anlayın ki, ey millət
Analar oğul qanı yeyir uzun zamandı.

01.08.2014

DÜNYA

Söylə sənə neyləmişəm?
Mənsiz olan, mənli dünya.
Çoxlarına kef-damaqsan,
Mənə niyə qəmli, dünya?
Haqqımı yedizdirib,
Nadanları gəl az güldür!
Dəfələrlə göynətdiyin
O həminki yazıq mənəm.
Daha bəsdi, gəl göynətmə,
Birdəfəlik öldür, öldür!
Öldür məni, tezcə öldür!
Öldürməsən, gözlərimdən axan yaşı
Bir dərəyə,
Damla-damla toplayacam.
Dünya...
Səni su basacaq.
Diri-diri yandırırsan,
Yandır hələ.
Rəhmin gəlmir mənə sənin,
Mənim sənə gələcəkmi?
Mən də səni göz yaşımdan yaratdığım,
Səndən böyük bir dəryada boğacağam.
Sənlə olan bu savaşın
Qalibi mən olacağam.
Qalibi, mən olacağam!...

24.06.2014

SƏN, MƏN

Yaşam da səndədi, ölüm də səndə,
Səndən doğuluruq, səndə ölürük.
Basanda sinənə bir doğmamızı
Sənə ağlayırıq.
Bol edəndə ruzimizi
Gah sevinib, gah gülürük.
Gündə neçə kərə yeyirik səni,
Gündə neçə kərə səndən içirik.
Dilimə gətirə bilmirəm inan
Səni tapdalayıb, səndən keçirik.
Ruhunu tapdayıb əcdadımızın
Neçə cəsəd üstdən, candan keçirik.
Alan sən,
Verən sən,
Sən müqəddəssən.
Sənlə tənləşirik, biz sənləşirik.
Sən elə bizsən.
Ayağım altında qalırsan deyə,
Səni gilə-gilə kürüyəcəyəm.
Görsəm bacarmıram,
Səni qaldıracam başım üstünə,
Gücüm çatmayacaq əbədi tutum,
Çevrilib başımla yeriyəcəyəm.

13. 01. 2015

GÖZÜM ÜSTƏ

Səndən sevinc istədim,
Mənə göz yaşı verdin
Bu göz yaşı nə fərəhin

nə sevincin yaşıydı.
Ümidləri daşa dönmüş,
Yazı çönüb qışa dönmüş,
Baxışları çaşa dönmüş,
Mənim sevincimin yox
Dərdimin fərəhlənmiş
Gözlərinin yaşıydı.
Səndən ölüm istədim,
Mənə başdaşı verdin.
Asan ölüm vermədin,
Başımın daşı çoxdu
Neyləyirdim mən onu?
Öldürdüyün ruhumun
Başına qoyum onu?
Tez-tez gəlib önündə
Bir azca gülüm gedim?
Hər gün gəlib üstündə
Bir damcı ölüm gedim?
Bu daşı daşlarımın
Başdaşı bilim dedin?
Bildim...
Nə istədim tərs verdin
Cüt istədim nəs verdin,
Dərdindən dəstə-dəstə
Gül əvəzi qəsd verdin.
Səndən heç nə istəmirəm
Sən gəl istə indi məndən
Ruhsuz qalan cismim istə,
Mən də deyim gözüm üstə.

04.02.2015

ÖZ İÇİMƏ SIĞDIR MƏNİ

Fələk mənə tilov atır,
Çıxarıb öldürmək üçün.
Ətimi də didib-töküb
Tavada güldürmək üçün.
Qənimətəm, ya şikaram bilmirəm,
Qartal kimi caynağına keçirib.
Yenə didib, yenə töküb,
Beşcə metr ağa büküb,
Ruhumu da içdən söküb
Hökmünü bildirmək üçün.
Tanıyıram, vallah, səni,
Az çək məni sınağına
Bir kiçicik rəhmin olsun,
Gəlmə elin qınağına.
Sığışmıram gen dünyaya
Öz içimə sığdır məni.
Qorxmursanmı?
İçimdəki bu təlatüm, bu fırtına, bu qasırğa,
Bir gün çıxar gün üzünə,
Ahım basar yer üzünü,
Bir hörümçək toru kimi,
Yollarını, qollarını çidarlayıb tutar sənin.
Bulud olub, yağış olub səpələnər bu aləmə,
Sevincinə öz qəmini qatar sənin
Sığışmıram gen dünyaya,
Öz içimə sığdır məni.

21.05.2014

HEYİF  ÇIXIR

Etibar yox bu dünyaya,
Dünya məndən heyif çıxır.
Heç bilmirəm neyləmişəm,
Meh də mənə dəyib, yıxır.

Neçə dağın partlatmışam,
Vüqarımı sınıb görən?
Sinəsinə od tulladım,
Meşəsimi  yanıb görən?

Məcrasından çıxarmışam
Çaylarının axarını?
Bacarsaydım dəyişərdim
Həqiqətin baxarını.

Dartılmışam sapand kimi,
Tuşlanmışam göy üzünə?
Çoxmu möhkəm dəymişəm ki,
Göylərinin göy gözünə?

16.04.2014

21

Eşq haqqı



ÖLÜM MƏNİ İSTƏMİR

Mən ölüm istəyirəm,
Ölüm məni istəmir
Məni öldürmək üçün
Gəlib rüşvət istəyir.
Tumarlayıb başını,
Sevə-sevə söylədim:
Qardaşımsan, bacımsan,
Səni istəyir bu can
Apar məni nə olar!
Lap atam, anam da ol,
Sevincimsən, acımsan
Gəl çıx otur başımda
Sən mənim daşa dönmüş
Şəkilli baş tacımsan.
Boylanma mənə gendən,
Qorxma gəl mənə sarı
Səni sevdiyim qədər,
Sevə bilməz yar-yarı.
Selə dönüb gəlirsən,
Yuyursan sağ-solumu.
Aparsan bütöv apar
Gəl qırma qıç, qolumu.
Mən səni gözləyirəm
Gözləyənlər var deyə
Neçə qollar açılıb
Hey səsləyir gəl deyə.
Mən ölüm istəyirəm,
Ölüm məni istəmir.
Məni öldürmək üçün

Gəlib rüşvət istəyir.
Söylə sənə nə verim?
Acgöz olub getmisən.
Dünyanın varındanmı?
Arlının arındanmı?
Yarlının yarındanmı?
O uca zirvələrin
Əriməz qarındanmı?
Söylə sənə nə verim?
Gücüm canıma çatar,
Gəl də canımı apar.
Canımı rüşvət verim
Ölümü aldadıram,
Susun, susun, dinməyin!!!
Rüşvət verdiyim canın,
Həmin o can olduğun
Ölümə bildirməyin...

25.04.2014

RUHUMUN DA RUHU VAR

Ruhum yaman xırıldayır.
Can üstədi, can verir o
Əllərini açıb göydən.
Rəhm istəyir, can verir o.
Göylərin saf havasından bircə udum verin ona,
Bulaqların buz suyundan bircə qurtum verin ona
Ruhum yaman sızıldayır.
Anasının nəfəsinə həsrət qalmış körpə kimi
Atasının dağ vüqarı parçalanmış təpə kimi,
Uşaqlığı yoxa çıxmış bir əlacsız körpə kimi
Ruhum yaman sızıldayır
Yazıq ruhum öz içimə əsir düşüb,
Qəlbimin atəşində yanıb, yanıb, yaman bişib
Boğazımdan asılıb o, kəndiridi mənim dilim.
Bilmirəmmiş, sən demə
Ruhumun da ruhu var
Mən ruhumu danıram,
Ruhum ruhunu danır,
Mən ruhuma yanıram,
Ruhum ruhuna yanır
İçimə dolan nəfəs,
O könül yanğısıdır.
Mənə yaman doğmaymış
Balamın balasıdır.

07.05.2014

KÖNLÜM

Dərdimlə mən, mən olmuşam,
Dərddir kündəm yoğrulmuşam,
Dərd içinə doğulmuşam,
Elə dərddən yazaq, könlüm.

Tutulubdu, laldı dilim,
Sevinc itir ilim-ilim,
Bükülübdü çinar belim,
Parçalanıb yazıq könlüm.

Viran olub könül bağım,
Quruyubdu eşq bulağım,
Hey aşınır qürur dağım,
Qəbrimizi qazaq, könlüm.

18.05.2014

ÇƏKİR

Biri ağdı, biri qara,
Əllər  ağa, qara çəkir.
Sağca ruhum olub yara,
Dünya məni dara çəkir.

Malazamdan asılmışam,
Nahaqq haqqı vara çəkir.
Paltar kimi qasılmışam.
Dünya məni dara çəkir.

Nahaqq yeyib, haqq qusuram,
Qusduğum da nalə çəkir.
Qorxub aşkar baxanmıram.
Bir deşikdən hey pusuram.
Dünya məni dara çəkir.

18.05.2014

EMİL RASİMOĞLU İLƏ YAZIŞMA

Günay Həsənli
Gəl yada sal, bir namə yaz,
Hər il bahar gəldiyində
Yolun yoxsa göndər gəlsin
Ağ göyərçin dimdiyində.

Emil Rasimoğlu
Sən, ay mənim könül param,
Böyük eşqlə aram-aram,
Sənə bir namə yazaram,
Mürəkkəbi gül iyində.

Günay Həsənli
Sən mənə can, mən sənə can,
Ocaq çataq eşq qalayan,
Bir baxışla məni duyan,
Nurun olum bəbəyində.

Emil Rasimoğlu
Gəl görüşə açıq-aşkar,
Tellərinə çəkim tumar.
Bir gün ölsəm sızıldayar
Ruh içində iliyin də.

Günay Həsənli
Sənsiz ömrüm qalıb yarım,
Təkcə səndə var vüsalım,
Səninlədi arzularım,
Namazımın diləyində

Emil Rasimoğlu
Parlaq Tanrı ulduzunun,
Vurğunuyam nur üzünün,
Bir gözəl Tovuz qızının,
Sevgisi var ürəyimdə.

Günay Həsənli
Yolun üstə dilsiz daşam
Sənsiz fəqir və nimdaşam,
Silkələyib, sınamışam,
Səni zaman ələyində.

Emil Rasimoğlu
Gör bir kim çəkir nazını,
İşvəni-tilsim nazını,
Necə çəkməyim nazını?
Vurulduğum mələyin də.

Günay Həsənli
Əlini ver əllərimə
Bataq sevda göllərinə,
Eşqim deyən dillərinə,
Fəda olsun ürəyim də.

Emil Rasimoğlu
Ey qəlbini mənə açan,
Görüşə gəlirsən haçan?
Varlığıma ətir saçan,
Gülüm də sən, çiçəyim də.

Günay Həsənli
Gələcəyəm gözlə məni,
Kölgəm olub, izlə məni,
Öldürürsən sözlə məni,
Ləzzəti var ölməyin də.

Emil Rasimoğlu
Tez gəl, dolan qoşa mənlə,
Keç payızdan qışa mənlə.
Ölmə, gülüm, yaşa mənlə
Yerdə sənsən gərəyim də.

Günay Həsənli
Eşqimizi bayraq edək,
Haqqı deyib, haqqa gedək,
Sevgi andını söyləyək
Uçaq eşqin göylərində.

Emil Rasimoğlu
Səndən baxdım yerə, göyə,
Qızındım eşqinlə deyə.
Gücü çatmır üşütməyə
Məni tufan, küləyin də.

Günay Həsənli
Ürəyimiz birgə vursun,
İki can, bir canda olsun,
Çox böyükdür, Tanrı dursun,
Eşqimizin köməyində.

Emil Rasimoğlu
Sədaqətlə gəl qoşulaq,
Bir ocağa işıq salaq.
Bütövləşib, bütöv olaq,
Məhəbbətin güneyində.

05.04.2014

AĞLAYIM
Tibb elmləri doktoru, professor
İbrahim İsayevin əziz xatirəsinə

Qaş-qabaq sallama dayan, ay bulud,
Dağlı sinə mənim, qoy mən ağlayım.
Getdi xilaskarım, getdi həmdəmim,
Qoy leysan ağlayım, qoy çən ağlayım.

Doğulduğum günə düşmür mübarək,
Çaxnaşır sinəmdə bir sönməz  şimşək,
Bundan sonra sən sinəmə min dağ çək,
Bilmirəm ya zildən, bəmdən ağlayım.

Qəbriniz olacaq ən əziz yerim,
Qayıdın bu ömrü mən sizə verim,
Allahdan istərəm bir ucuz ölüm,
Dərd mənimdir, qoyun bərkdən ağlayım.

10.11.2004.

YALANIN QIRXAYAQ YERİŞİ

Sözümün ucundan tutub uzatma,
Corab süzüyütək söküləcəkdir.
Yaxşı, pis ayrılıb tən bölünəcək
Düzümün dizləri büküləcəkdir.

Yalanım qırxayaq yerişi tapıb,
Ölmüş düzlərimin qıçını qapıb,
Vicdan dağlarımın bağların çapıb,
Gözlərə pərdətək çəkiləcəkdir.

İbadət edirəm haqq ətəyində,
Başım dərdlərimin daş kötüyündə,
Ruhum Yaradanın baş kötəyində,
Cismim də torpağa əkiləcəkdir.

07.02.2015

QAÇQIN  DOSTUMA  İTHAF

Əziz dostum, nəyə bənzədim səni?
Bağban olsan, xəstə cana nar saxla.
Dar ayaqda tərk etmisən vətəni,
Ölənəcən namus, qeyrət, ar saxla.

Biz dostuqsa gərək deyəm düzünü,
Yana deyil mənə çevir üzünü,
Söndürməkçün ürəyinin közünü,
Vəfalı dağ, onun üçün qar saxla.

Vətən demək ilə vətəndaş olmur,
Günün xoş keçsə də, demə qış olmur,
Vətənsiz insanın günü xoş olmur,
Gəl yersiz danışma, ağzın dar saxla.

Bu dərdə dözmürəm yaman xəstəyəm,
Utanıram haqdan ömür istəyəm,
Elə bil vətənsiz mən can üstəyəm,
Aman təbib, ürəyimi yar, saxla.

28.03.2004

ÇÖLÜM  YANIR

Yaman susuzlamışam,
İçim yanır, çölüm yanır.
Ümmanları qulaq eylə axıt mənə,
Axıt ki, bəlkə ...
Bəlkə, bir az susuzluğum yata mənim.
Əlac eylə dərdlərimə,
Mənə növbə çatanacan ölüm yanır.
Ölümü yandıran ömür,
Sən nəyimə gərəksən?
Mənim orda bağım yanır, çölüm yanır.
Tapmışam əlacını
Gəl mənə kömək eylə.
Yağıların başını
Korş qılıncla doğrayaq.
Qanlarını axıdaq
Qapalı bir hovuza.
Bir arx çəkək...
Qanı sutək o cığıra bağlayaq.
Axsın, axsın...
Yaman susuzlamışam,
İçim yanır, çölüm yanır.
Əyilim o arxın suyundan  içim,
İçim ürəyimcə, içim doyunca.
Məst eyləsin bu dad məni,
İçimin yanğısını elə bu söndürəcək.
Yaman xoşbəxt edəcək həyat məni.
Çölümün yanğısını  bu arxla axıb gedən,
Yağıların qanıyla yatıracam.
Suvaracam bağlarımı, güllərimi, çöllərimi.
Daha söyləməyəcəm:
- İçim yanır, çölüm yanır.

17.12.2014

YAĞIŞ  YAĞIR ÜSTÜMƏ

Yağış yağır üstümə,
Bu yağan yağışdımı?
Bəlkə, günahlarımdı
Səmadan axıb gəlir.
Bəlkə, bəlkə...
Edəcəyim günahı
Əvvəlcədən görüb o,
Yumaq üçün tələsir.
Bu yağan yağışdımı?
Gözyaşımdı, deyəsən.
Bir zaman buxar olub
Çəkilmişdi göylərə.
Göz yaşı axıtdığım
O dərdli günlərimi
Xatırlatmağa gəlir.
Damcısını döndərib,
Kiçik köz parçasına
Qığılcıma bənd olan
Mənim heysiz cismimi
Alovlatmağa gəlir.
Yağış yağır üstümə
Hər damlası dəlib keçir bədənimi.
Güllələnən adam kimi
Çırpınıram, can verirəm.
Canı mənə Tanrı verib,
Mən yağışa Can verirəm.

10.08.2014

BEYİNLƏR

Beyinlər ağ beyinlər,
Hərdən qara beyinlər,
İçi yara beyinlər,
Deşilibdi deyirlər.
Deşiyi olan başda
Ağıl necə olacaq?
Göylərə qanad açıb,
Orda məskən salacaq.
Aman Allah bu nədi?
Deşilir göy də qat-qat.
Uçub gedir göylərə
Başda ağıl da qalmır.
Necə olacaq həyat?
Uçur, uçur ruhumuz,
İndi ruhumuz nədi
Qanad açıb uçacaq
Cəsədimiz, canımız.
Qeybə çıxdı o adam,
Qeybə çıxdı bu adam,
Deyəcək insanımız.
İzimiz də silinib
Gedəcək yavaş-yavaş.
İçi boş beyinlərlə
Başı boş adam olub,
Yaşamağa dəyərmi?
Dəyməz, adamım, dəyməz.
Gəlin bircə yol seçək,
Qeybə çəkilək birbaş.

30.05.2014

DƏRDYEYƏN   
Məmməd İsmayıla ithaf

Səni gördüm,
Səni, gördüm.
Baş qaldırdı içimdəki sevgi tumlu

cücərtilər.
Səni gördüm,
Məni  göydən yerə çırpdı həsrət adlı

göynərtilər.
Qaçdım sənə,
Payız fəsli yarpaqların yerə doğru qaçışıtək.
Qucaqlayıb səni bərk-bərk,
İtirilmiş o illərin,
Ətrin çəkmək istədim.
Qucaqlayıb səni bərk-bərk,
Göz yaşımı sənin qəmli gözlərindən axan...
Çaya tökmək istədim.
Dedim, bəlkə, birləşdirək bu çayları,
Selə dönsün.
Aramızdan sərhədləri, həsrətləri, qürbətləri

yuyub gedər,
Bu şərikli çayımıza ad da qoyaq  “Dərdyeyən”.
Dərdlərimiz dağ boydadı, Dərdyeyənlər

doyub gedər.

13.11.2014

HƏSRƏT  YOLU

Yenə yol gedirəm, qatar mənimdi,
Həsrətdən çəkdiyim yollarla gedir.
Yaman tələsirəm uşaqlığıma,
Kələ-kötür idi gəldiyim bu yol,
Bu qatar düzlənmiş yollarla gedir.
Qatar, sürətini artır bir az da!
Dönmək istəyirəm uşaqlığıma.
Düşüb ayaqyalın qaçacam, inan
Gəldi bu korşalmış, dəli ağlıma.
Bütün xatirələr yığışıb indi,
Kəndin girişində məni gözləyir.
Atam təlaşından qaçıb küçəyə,
Əzəmət dağıtək qarşımda durub.
Balası çox uzaq yollardan gəlir,
Sevinci gözünün içinə vurub.
Bütün xatirələr yığışıb indi,
Kəndin girişində məni gözləyir.
Anam da qürurlu baxışlarıyla,
Yollara boylanan pəncərədədir.
İllərin həsrəti gözündən yağır,
Hicranı böyüyüb dünya qədərdir.
Tələs, tələs qatar!
Tələs ki, mənim elə “həsrət” adlı gözləyənim var.
Yetir məni o ünvansız ünvanıma,
Tələs qatar!
Tələsməsən, səni salıb içimə, özüm çəkib aparacam.                

03.11.2014

ANAM

Anam! Anam!- deyə hey çağırıram,
Heyif ki, səsimə səs verən yoxdur.
Batır qulaqlarım, dünyam qaralır,
Mənim bu halımı bir görən yoxdur.

Ay Allah, bu həsrət  çoxmu çəkəcək!?
Bircə anlıq o, yanımda olaydı.
Beşik başındakı həmin laylanı,
Gecənin birində yenə çalaydı.

Daha yuxularda görürəm onu,
Yuxudan səksənib qalxdım ayağa.
Gördüm nə anam var... həqiqət deyil,
İstədim qayıdam bir an bayağa.

Yıxılsam tez gəlib can, can deyərdin,
Ağlardın, sızlardın, yanardın, ana.
Yıxıldım ki, yenə də sən gələsən
Gəl deyə yalvardım ulu Tanrıya.

Deməli, sevmirsən sən daha məni,
Eləmi, etibar bura qədərmiş?
Həyatın qanunu budur, deyəsən?
Gedənlər əbədi çıxıb gedərmiş.        

15.04.2003

TƏBİƏT

Baxdıqca hüsnünə oluram xəstə,
Gəzirəm qoynunda sakit, ahəstə.
Dərirəm çiçəyin, tuturam dəstə,
Şerimin ilhami bu təbiətdir.

Dağların şəstində vüqar duyuram,
Türfə gözəllərə baxıb, uyuram,
Günəşin nurundan yeyib, doyuram,
Şerimin ilhami bu təbiətdir.

Cənnət səfalıdır Vətənim mənim,
Qoynunda  min nemət  bitənim mənim,
Hər dərdə dəvatək, yetənim mənim,
Şerimin ilhamı bu təbiətdir.

10.05.2003

EYLƏYƏRDİM

Olsaydı əvvəlki həvəsim, eşqim,
Yeni bir dünyanı kəşf eyləyərdim.
Çıxardıb ömrümdən şaxtalı qışı,
Baharı əbədi vəsf eyləyərdim.

Bülbülün həvəsi yazda güləymiş,
Dünya gözəlliyi insan iləymiş,
Bilsəydim dünyanın sonu beləymiş,
Əzəldən dünyanı qəsb eyləyərdim.

“Nə biləydim ayrılıq var, ölüm var”,
Son mənzilə neçə dəstə gülüm var.,
Anlasaydım bu illərdə zülm var,
Uşaqkən canıma qəsd eyləyərdim.

01.04.2004

A  BÜLBÜL

Yaz gəlib, a bülbül, qönçədi güllər
Gəl oxu üstündə yaz həvəsində.
Təzəcə söz qoşub, mahnı yazıram
Kaman həvəsində, saz həvəsində.

Min könül oxşayan füsünkar səsin,
Bahar ətri gələn gözəl nəfəsin,
Səni dinləyirəm söyləmə, bəsin,
Yarımçıq olma gəl öz həvəsində.

Tikanlı güllərə vurğunsan bildim,
Bu həvəsə, bu sevgiyə çox güldüm,
Yetməmiş kamıma, bəlkə, mən öldüm,
De ki, Günay öldü söz həvəsində.

04.04.2004

QOVUŞARIQ

Külüm də qovruldu sənin oduna,
Həsrətin cismimi yandırdı təmiz.
Sən çox uzaqdasan, mən çox uzaqda
Təkcə yuxularda qovuşarıq biz.

Alnımıza yazılıbdı ayrılıq,
Olduq parça-parça, qəlbimiz sınıq.
Yaralı quş kimi qanadı qırıq,
Təkcə yuxularda qovuşarıq biz.

Zamansız sevmişik, səhvimiz budu,
Sevgi qəlbimizin həyat tumudu,
Sevmək günahdırsa, günahkar odu,
Təkcə yuxularda qovuşarıq biz.

Sənin xəyalınla yaşayıram mən,
Məni hey izləyir sənin o kölgən,
Sənsiz nə haldayam gəlib görəsən,
Təkcə yuxularda qovuşarıq biz.

Sevənlər həsrətdən yanıb sönürlər,
Gah Məcnuna, gah Leyliyə dönürlər
Ən sonunda dözənməyib ölürlər,
Onsuz öldürəcək bizi sevgimiz
Bəlkə də, cənnətdə qovuşarıq biz.

18.09.2013

DOSTUMA

İnsan tanıyıram göz yaşı qumtək,
Dənəbir səpilir sevdası üstə.
Diricə yandırıb kösöv eylədin,
Eşqini tapdınmı başqa bir kəsdə?

Ağlaya-ağlaya gülür o yazıq,
Səni yuxularda görür o yazıq,
Dərdi dərd üstünə hörür o yazıq,
Cəmalı gözəl, dodağı püstə.

Sən vüsal olmadın, niyə dərd oldun?
O aşiq bəndəyə niyə bənd oldun?
Eşq dolu gəmiydin, niyə qərq oldun?
Sahilə yetəydin sakit, ahəstə.

Kam ala bilmədim sirli dünyadan,
Səni yem eylədi hansısa nadan.
Soldu həsrətindən bu dəli adam,
Dərdini toplayıb bağladı dəstə.

13.03.2014

DƏLİ  SEVGİLƏR

Bir udum su kimi udmaq istərəm,
Su həyat kimidir, ömürsə qısa
Başım ürəyində yatmaq istərəm,
Dəli sevgilərin ömrü çox qısa.

Ağlağan yarımın gözü kor olar,
Gözümü gözünə taxıb ağlaram.
Sevincə çəkərəm onun ruhunu,
Gülən gözlərinə baxıb ağlaram.

Dəli sevgilərin ömrü çox qısa,
Həyatı insana zindan eləyir,
Gündüzlər günəşi, gecələr ayı,
Çəkir ağuşuna üsyan eləyir.

22.03.2014

DOĞMA ŞƏHƏR

Kəndimizin  kənarında bir şəhər var,
Elə abad görünür ki...
Döngəsi yox, dalanı yox,
Küçəsinin adı da yox,
Doğmalaşıb insanları,
Arasında yadı da yox
Gecə oldu
Zülmətlərə bürünür.
Göydən asılmış kəhkəşan,
Ulduzlarım layla çalır.
Gündüzlər də, günəş tumar eyləyir.
Kəndimizdən qaçan qaçıb,
Bu şəhərdə məskən salır.
Kəndimizin sakinləri özü kənddə qalsa belə,
Ürəkləri burda qalır.
Evlərinin qapısı yox,
Pəncərəsi açılıb
Tənha adam boylanır.
Gözümün içinə baxır gözləri.
Sanki nəsə deyəcəkmiş,
Boğazında düyün düşüb sözləri.
Biri təbəssümlə, biri acıyla,
Birinin baxışı həsrət doludu,
Dikilib gözləri yollara sarı
Biri lovğa-lovğa gözün ucuyla.
Gələni – gedəni süzür astaca.
Kəndimizin kənarında bir şəhər var.
Elə  səssiz, elə sakit,
Zaman ötür.

Kəndimizdə olanlardan
Xəbərsiz qalan şəhər,
Dünyanın gərdişindən
Bixəbər olan şəhər.
Cismim sənə uçunur,
Doğma gəlirsən mənə.
İsti nəfəs duyuram.
Bilirəm çox az qalıb,
Bu şəhərə getməmə.

12.08.2014

DÜŞÜNCƏ

Əvvəlcədən qara qatıq al ki sən,
Birdən ağ qatığın qaraya dönər.
Dilavər adamla çoxlu danış ki,
Sonradan lallar da danışar, dinər.

Ağıldan kəm bülbül bilər, sar alar,
Tələsənlər etibarsız  yar alar,
Sonradansa dərdə düşər, saralar,
Arif olan, düz düşünər, düz bilər.

Hər can deyən, sanma sənə can verər,
Dar ayaqda yaxşı insan qan verər,
Düz ürəkli süfrə açar,  nan verər,
Kamil insan az danışar, az gülər.

03.09.2003

YANIRAM

Tanrım, yaratma sən qansız adamlar,
Mən ki daha bu həyatı qanıram.
Qanımızı zəli kimi sordular,
Rəhm et, Tanrım, rəhm et mənə yanıram.

Bax cəsəddən yaranıbdı təpələr,
Dənizimdə qandan oldu ləpələr,
Sinəmizdə pas atıbdı qəlpələr,
Rəhm et, Tanrım, rəhm et mənə yanıram.

Ana yandı övlad deyib, can deyib,
Yandım, oğul, barı bir oyan deyib,
Alışdırma, əmr eylə dayan deyib,
Rəhm et, Tanrım, rəhm et mənə yanıram.

07.09.2003

PƏRDƏ

Süzül  dilin ucuna,
Səni bişirim yığım.
Qıracaqsan dilimi
Düş yerə çox ağırsan
Üstünə özüm çıxım.
Qızarıb yanaqlarım,
Utandırmısan məni,
Dağdan ağır görünən
Sözümə pərdə tutun.

Əyriliklər görəndə
“Ona” çıxmış deyirəm.
Çıxmışlarım çıxmır ki,
Hətta yaman çıxardır,
Hərdən özümdən məni.
Baxma deyirəm, baxır,
Mənə verdiyi nuru,
Tez-tez başıma qaxır,
Gözümə pərdə tutun.

Üz görürəm üz cırır,
Üz görürəm göz yorur,
Üzlər yaman çoxalıb,
Vaxt varıydı-
Üz-üzdən utanardı.
Utanan üzlər indi,
Arsızların yanında
Sudan çıxmış çiçəktək
Gah saralır, gah solur.
Üzümə pərdə tutun.

Pərdənin arxasında
Çox pərdələr qurulur.
Neçə pərdələnənlər
Pərdə altdan vurulur.
Pərdəli danışıqlar,
Pərdəli barışıqlar,
Pərdəli qarışıqlar,
Pərdəliklərdən doğur.
Gəlin birgə pərdələnək,
Onsuz da hər yerimiz
Pərdələnib, deyəsən.
Evimiz pərdələnib,
Çölümüz pərdələnib,
Əyrilər düz görünür,
Düzümüz pərdələnib.
Pərdəlikdən utanan
Bu günahkar  pərdənin
Özünə pərdə tutun.

10.01.2015

DÖNƏYDİ

Ah! Həyat necə də şirin olarmış,
Xəstələr sonradan sağa dönəydi.
Şoranlı torpaqlar, tikanlı kollar,
Min cür barı olan bağa dönəydi.

Xəsis insanların, paxıl gözlərin,
İyrənc qoxu verən, barıt sözlərin.
Dərddən kilidləşən qoçaq dizlərin,
Özəyi çevrilib, yağa dönəydi.

Hər arzu-istəyi xoş olanların,
Beynində yaxşılıq dolananların,
Tanrıya inanıb, tək sananların,
Həyatda ürəyi dağa dönəydi.

04.10.2003

GƏTİR

Gəl ey Türk balası, dayanma tez gəl!
Qələbə sədalı növrağın gətir!
Cihada səsləyir ana torpağın,
Düşmənin boş qalmış papağın gətir!

Atilla hökmünü yaymış cahana,
İsmayılı doğmuş qəhrəman ana,
Babək qılıncını bulamış qana,
O ulu şöhrətin sorağın gətir!

Hayqır türkün oğlu, birləşsin Turan
Ana torpağımız olmasın viran.
Görəndə yağının bağrını yaran,
Türkün yenilməyən bayrağın gətir!

13.04.2005

YOXDUR

Hərdən dərd qəlbimi yamanca sıxır,
Tənhayam halımı bilənim yoxdur.
Bircə kəs varmı ki, ovutsun məni?
Ağlaram, göz yaşım silənim yoxdur.

Qəlbim kaman kimi inləyir birdən,
Bir anda yüz olur başımdakı dən,
Cansız əşya kimi, daş olsam da mən
Bu sınıq könlümü alanım yoxdur.

15.04.2005

ARXAMCA   GƏL!

Bəsdir yatdın gir meydana,
Yağılara qalıb qalam
Çağır gəlsin Şah İsmayıl,
Atilladan qüvvət alam.

Ey ulular, ey igidlər,
Ruhunuzdan qüvvət verin.
Ana torpaq can üstədi,
Siz bizə kömək göndərin.

Səsləyirəm Vətən qızı,
Arxamca gəl, olaq kişi
Nə fərqi var aslanların
Erkək olsun, ya da dişi.

Qeyrət dolsun qəlbimizə,
Ana torpaq azad olsun!
Şən yaşasın ellərimiz,
Düşmən gülü tezcə solsun.

15.05.2005

NƏ OLDU?

Nifrət ürəyimi didib-dağıdır,
Könlüm viranədir, kədər bağıdır.
Sanki yediyim də zəhər ağıdır,
Allahım, görəsən, mənə nə oldu?

Hərdən öz-özümə gülürəm xəlvət,
Hərdən taleyimə edirəm lənət,
Mənəmi yazılıb bu acı qismət?
Allahım, görəsən, mənə nə oldu?

Tanıya bilmirəm özüm-özümü,
Tutmur bir dediyim, başqa sözümü,
Sanki codurlayıb həyat üzümü,
Allahım, görəsən, mənə nə oldu?

Düşündükcə kədər dondurur məni,
Buzlamış görərsən gözümdə nəmi,
Mən oldum acıyla dolmuş bir gəmi,
Allahım, görəsən, mənə nə oldu?

2006

ÖZÜMƏ LƏNƏT

Səni gördüyüm o gün,
Kor olub, kor qalaydım,
Gözümə lənət.

Qəlbimə daş bağlayıb,
Bir dənizə salaydım
Salaydım ki, sevgini,
Üstünə həkk eyləyib,
İllərcə yaşatmasın.
Yaşatdıqca sevgini,
Özümü məhv eylədim.
Özümə lənət.

Sevdim vəfasızı, sevdim mən niyə?
Sevirəm söylədim hey gülə-gülə,
Kaş zəhər səpəydim o şirin dilə.
Sözümə lənət.

Param-parça etdin bu sevən qəlbi,
Yalanın səbrimi  tükətdi mənim.
Atdın qəm selinə, boğdu bu acı,
Yalanın alovu yandırdı məni.
Dəyərim bumuydu sənin gözündə,
O yalan sözlərin qandırdı məni.
Düzümə lənət.

11.02.2009

ÖYÜNÜRƏM

Neçə milyard insan yaşar,
Bu dünyanın qucağında:
Sənsiz dünya təkcə mənə,
Dar yaranıb sığışmıram.
Həsrət məni yaman boğur,
Gəlib-getmir nəfəsim də.
Sənsizliklə barışmıram.

Lap qurumuş çaylar kimi,
Dilim, ağzım  susuz qalıb.
Səhra kimi qəlbim çatlar
Hey çatlayıb bölünürəm
Cismim sənsiz alov alıb,
Ruhum səndə yuva salıb
Qəlbim sənə bel bağlayıb,
Sevgim ilə öyünürəm.

20.06.2009

VƏTƏNDİR

Qoy çağlasın Vətən eşqi sinəndə,
Sinənin özü də sənə vətəndir.
Şəhərdən köçüb gəlsən də, kəndə,
Vətən sənin üçün yenə vətəndir.

Laləzardı tikanı da, daşı da,
Gülüstandı vətənimin qışı da,
Bu kəlməni deməlidi naşı da,
And olsun imana, dinə vətəndir.

Mərd, igid çevirməz düşmənə arxa,
Çox başlar dəyibdi fırlanan çarxa,
Çətin Babək nəsli çaqqaldan qorxa,
Qoy dönsün torpağa, sinə vətəndir.

Həmişə bahardı mənim el-obam,
Əlinin izi var, pozulmaz yuvam,
Nəsihət söylədi yuxumda babam,
Torpağın altı da mənə vətəndir.

29.03.2004

ZAMAN

Sən məni haraya gətirdin zaman?
Namus da, qeyrət də, ar da satılır.
Hərraca qoyulub insan ürəyi
Bülbüllə yanaşı sar da satılır.

İnsanlıq adında nə qalıbdır ki?
Bəlkə, orda-burda közərəni var.
İnsanlar əyilib doğru yolundan,
Bəlkə də, bir neçə düzələni var.

İnsan ləyaqəti, insan qeyrəti,
Hər addım başında tapdanıb gedir.
Yerində dayanıb, dursan da sakit,
Zaman özü səni bax, məcbur edir.

İnsan öz əliylə qazır quyunu,
Qazanın özünü salır bu zaman.
Pulu olan deyir yıxılmaram mən,
Mağallaq aşanda ağlayır yaman.

Dəyirman daşı tək fırlanır zaman,
Bu gün biri qalxır, sabahsa enir.
Əhli-cahan bilir onun işini,
Bax, insanlar nə danışır, nə dinir.

Dinib neynəyəcək təlxək zamana,
Dərhal onu zaman araya qoyar.
Min kələk gətirər onun başına,
O da bu həyatdan tamamca doyar.

Tərki-dünya olar insanın ruhu,
Bununla bir ömür bitmiş sayılar.
Bir körpə dünyaya göz açar bu vaxt,
Bu qanuna zaman adı qoyular.

15.08.2004

AĞLADI MƏNİ

Həyatdan zövq alıb, sevinmədim ah,
Sevincin göz yaşı boğmadı məni.
Bilmədim ölmüşəm, ya da ki, sağam,
Göydəki buludlar ağladı məni.

İşıqlı dünya da zülmət göründü,
Başım ölüm adlı tora büründü,
Qəlbim ilan kimi gora  süründü,
Göydəki buludlar ağladı məni.

Həyat cəhənnəmə döndü gözümdə,
Özümə qayıdıb dəydi sözüm də,
Qalmadı taqətim canda, dizimdə,
Göydəki buludlar ağladı məni.

Sanki bir adada tənha qalmışam,
Bir daha ayılmaz fikrə dalmışam,
Bilmirəm ölmüşəm, yoxsa varmışam,
Göydəki buludlar ağladı məni.

Günayam, həyatı ölüm sanaram,
Qığılcım çatmamış özüm yanaram,
Elə özüm boyda alışan qoram,
Göydəki buludlar ağladı məni,
Söndürə bilmədi bircə ilməni.

30.09.2005

GETDİN

Gözlərim də yol yorğunu,
Bezib səni gözləməkdən.
Arxan ilə sürünərək,
Kölgə kimi izləməkdən.

Mən ki, sevgi dilənmirəm,
Sənli-sənsiz içimdədi.
Nə rəngi var, nə də dadı,
Bilmirəm nə biçimdədi.

Bilirəm ki, mən boydadı,
Hərdən mənə sığışmayır.
Yarğan açmış sellər kimi,
Ürəyimi qırışlayır.

20.03.2014

EL OĞLU OL!

Yaşa, elə yaşa, bir gün olmasan,
Şanın bu dünyada daimi qalsın.
Dildən-dilə düşüb neçə əsrlər
Nəsillər ötdükcə müdam anılsın.

Bil ki, dünya malı dünyada qalıb,
Səninlə heç yana getməyəcəkdir.
Əlində manatın varsa da əgər
Ver onu, əmin ol itməyəcəkdir.

Elin hər dərdini sən yarı bölsən,
Tanrı da dərdini azaldar sənin.
Balığı at dəryaya xaliq bilər,
Əvəzin qaytarar, ucalar şənin.

08.02.2003

QANLI GECƏ

Qarğa, quzğun yığışdı,
Vətənimin bağına.
Yurdumu çevirdilər,
Gözlərimin dağına.

Millət qol-qola verib,
Tanklar dayansın dedi.
Ancaq o dayanmadı,
İnsanı diri  yedi.

Hanı o igidlərin?
Niyə  qorumur  səni.
Bəlkə, çoxdan ölmüşlər...
Qoruyarkən vətəni.

Bilirsiz ki, söz ilə
Ürəyi deşmək olur.
Süngü kimi qələmi,
Sinədə eşmək olur.

20.01.2003

İTİRİB  TAPMIRAM

Yadıma düşəndə itirdiklərim,
İstərəm yetişsin ömrümün sonu.
İtirib tapmıram itirdiyimi,
Gözüm hey axtarır, arayır onu.

İtirib ömrümün bahar çağını,
Unutdum qibləmi, solum-sağımı.
Fələk çəkdi mənə həsrət dağını
Gözüm hey axtarır, arayır onu.

Özümü itirib, tapıram hərdən,
Qəlbimin yolunu itirdim nədən?
Gələn sevindirmir, yandırır gedən,
Gözüm hey axtarır, arayır onu
İstərəm yetişsin ömrümün sonu.

25.03.2014

UTANIRAM

Hərdən yaman utanıb,
Qınıma çəkilirəm.
Xəyal kimi dağılıb,
Yenidən tikilirəm.

Üzüm, üzdən utanır,
Gözüm, gözdən utanır,
İzim izdən utanır,
İlmədən sökülürəm.

Gülməkdən utanıram,
Sevməkdən utanıram,
Ölməkdən utanıram,
Torpağa əkilirəm.

Dünyanın gərdişinə,
Onun nahaqq işinə,
Amansız, sərt qışına,
Payızdan tökülürəm.

29.03.2014

YARALI

Mən sənə qəlbimi bağışlamışam,
Daha nə verim ki, ondan bahalı?
Günahsız, can üstə olan sevgimə,
Məlhəm çək sən Allah qoyma yaralı.

Ucadı, böyükdü dağdı bu qəlbim,
Cənnətin ətri var, bağdı bu qəlbim,
Qaralar içində ağdı bu qəlbim.
Məlhəm çək sən Allah qoyma yaralı.

Qəlbimin içində dünya vermişəm,
O köhnə dünyanı gəl at demişəm,
Çünki yenisində mən də gəlmişəm.
Məlhəm çək sən Allah qoyma yaralı.

01.02.2014

DOYUM

Gəl bağrıma basım səni,
Başımı çiyninə qoyum.
Kövrəlmişəm sənin kimi,
Bərkdən ağlayım, doyum.

Sən gurulda, mən hönkürüm,
Çağlasın Arazım, Kürüm,
Göz yaşıma divar hörüm,
Dərddən  ağlayım, doyum.

Gözümüzdən süzülsün nəm,
Yer üzünə qoysun qədəm,
Mən buludam, bulud da mən,
Hərdən ağlayım, doyum.

28.09.2014

DÜNYA QURAQ  

Qızılgüləm, bülbül olub, 
Sən qonasan budağıma. 
Cəh-cəh vurub dayanmadan 
Səsin gəlsin qulağıma. 

Duymayanda səsini mən,
Lap kar olur qulaqlarım.
Söyləməsəm adını mən
Kilidlənir dodaqlarım.

Darıxıram sənin üçün,
Sənsiz dünya dardı mənə.
Gəl qovuşaq, ay ürəyim,
Həsrət mənə qaldı yenə.

Bu həsrəti yox eləyək,
Xoşbəxtliyi dadaq biz də.
Sən məni sev, mən də səni,
Dünya quraq sevgimizdə. 

2010

ŞİKAYƏT

Ümidim Allaha, əl asimanda,
Gecə ayım sönür, gündüz günəşim,
Bir varlıq yoxdumu görən cahanda?
Bəxtin tərsə yaza çərxi gərdişin.

Bir yazıq bəndəyəm, nədir günahım?
Vallah, bir cahana sığışmaz ahım,
Tanrı, sənə idi bircə pənahım,
Baharımı əvəz eylədi qışım.

Söndü şəmim, anam getdi qaldım tək,
Qəm yeriyir hey üstümə dağlar tək,
İnsaf eylə, bəd xəyaldan gəl əl çək,
Bax leysana, çaytək axır göz yaşım.

Varmı bir dayağım ona söykənim?
Dəryadayam, birdən sındı yelkənim,
Mənə sən vədəsiz olmusan qənim,
Mənə bəxt yazanda, yox imiş başın!

07.12.2003

HƏYAT  BUDUR

Çiçək çəmən sevər, çəmən çiçəyi,
Gül də bülbül sevər, bülbül ləçəyi.
Həyat budur.

Su çuxur axtarır, yoluna davam,
Ölüm gəldiyində qoparar qiyam
Həyat budur.

Mərd qovular namərd olar,
Dərd yığılar çimdərd olar,
Həyat budur.

Sevən öz sevdiyini tullayıb gedər,
Quzğun şikarına yanmadan didər.
Həyat budur.

Yasa gedən yoldaş tapar özünə,
Xeyrə gedən eynək taxar gözünə.
Həyat budur.

Dərd dərdi gətirər, sevinc sevinci,
Hər oyunda cığal olar birinci.
Həyat budur. 

Pis adam ölümdən qorxar daima
Qorxar ki, cəhənnəm odunda yana.
Həyat budur.

Kimi qorxur dəfnçün yer tapılmaz,
Məzar yeri ucuz-ucuz satılmaz, 
Həyat budur. 

Düzlər düzdə qalır əyri sarayda,
Meyvənin yaxşısın yeyər ayı da.
Həyat budur.  

Yalançı çığırar, doğru lal qalar,
Yalanla xəyanət ayrılıq salar.  
Həyat budur.  

İtirərlər sonra dəyər verərlər, 
Həyatın qiymətin sonda bilərlər.
Həyat budur.

Gün günə calanır, aylar aylara,
Arx arxa tökülür çaylar çaylara. 
Həyat budur! Həyat budur! 

2013

ÜRƏYİM 

Ürəyimə  calaq etdim,
Sevdiyimin ürəyini.
Elə bərk bərk bağladım ki,
Ölüm belə ayıranmaz 
Ürəyimdən qoparanmaz
Sevdiyimin ürəyini.  

Düşünmədən qorxusuzca,
Ölümünə sevdim onu. 
Elə sevdim nəfəs kimi. 
Bəlkə nəfəs almadan da yaşayaram, 
Nəfəsimdən dəyərlidir,
Mən çəkirəm ciyərimə. 
Ruhum ölər onsuz olan bircə anda.
Onsuz bu gen dünya mənə, 
Dönüb olar qəfəs kimi.

İllər boyu su görməyən torpaq kimi,
Bax eləcə çat-çat olar ürəyim də.
Heç qorxmadan qışqıraraq söyləyirəm,
“Sevirəm mən” sənə yer var ürəyimdə.  

2009

SANDIM Kİ...

Birdən bir musiqi oynatdı mənim,
Qəlbimdə dinlənən incə telləri.
Bir anlıq inlədi cismim nər kimi,
Birdən də meyit tək yerə sərildi.
“Ata, ana” deyib qanatdı qəfil
Köhnə yaraları, qərtmək yerləri
Göz yaşım sel oldu, bitdi musiqi
Sandım ki, dünyada yalqız qalmışam
Atasız, anasız, cılız quş kimi,
Naməlum tərəfə qanadlanmışam.
Nəfəsim tutuldu, qaraldı gözüm,
Dünya da başıma dövran elədi
Ürəyim sızladı, sancdı yaman bərk.
Bu fani dünyada qanun belədi
Üzümü ovcuma sıxıb ağladım,
İki əl hiss etdim birdən  üzümdə.
Sandım ki, qayıdıb gəliblər geri
Görüblər qan yaşı, qəmli gözümdə.
Sevincək başımı qaldırıb, gördüm,
Biri oğlum, biri qızım, göz yaşımı silirlər.
Dünya necə dünya imiş, bir baxın,
Onlar belə ana qədri bilirlər.
Onlar belə ata-ana sevirlər.

23.03.2010

İSTƏYİR 

Həsrətin qəlbimi külə döndərib, 
Ruhum bir günaha batmaq istəyir.
Hicran əzabını mənə göndərib,
Əllərim əlini tutmaq istəyir.

Qəlbimə səninlə həyəcan dolur, 
Sənsiz üzümdəki təbəssüm solur,
Sevgisiz həyatın dadımı olur?
Əllərim əlini tutmaq istəyir. 

Sənsizlik alovu yandırır yaman,
Xəyalım yolları silmək istəyir. 
Tezcə yetişəydi gələcəyin an.
Əllərim əlini tutmaq istəyir.

Xoşbəxtlik gətirdin mənə sevgilim,
Verdim ürəyimi sənə sevgilim,  
Gəl mənim dünyama yenə sevgilim,
Əllərim əlini tutmaq istəyir.   

2012

TANRIM, ƏMƏLİNDƏM,  
BƏLKƏ, UTANDI

Bir tənha yalqızam, dinməz bir daşam,
Dərdlə oynayıram, dərdə yoldaşam,
Nadan gülər, sirr açmıram sirrdaşam,
Qəm dindirir, kimdi məni dindirən?

Tale yazan günahkardı, bilmişəm,
Günahkaram, körpəlikdə gülmüşəm,
Bu dünyaya görən niyə gəlmişəm?
Günah edər məni bu cür öldürən.

Ömürdə əbədi olmayır səfa,
Ömür əmanətdir, həyat bivəfa,
Yəqin bir gün o da gələr insafa,
O məni ağladan, səni güldürən.

Fəsillər içində yox mənim yazım,
Yarımçıq qırılıb ömrüm, murazım.
Həyatda bircə gün gülməyib üzüm,
Kimdir dərd bilməzə dərdin bildirən?

Günay qəm əlində yandı, usandı,
Rəhm et, ulu Tanrım, o da insandı,
Tanrım əməlindən, bəlkə, utandı,
O səni qaldıran, məni endirən.

09.10. 2004

YAMANCA

Əqrəbin saatı vurduğu kimi,
Acı da qəlbimi vurur yamanca.
Bu necə imtahan, bu necə dərsdir?
Tanrım hey qəddimi qırır yamanca.

Qayatək dayanıb sahildə qəlbim,
Ritmlə dalğalar döyür qəlbimi.
Bunlar ki, dalğa yox kədər selidir.
Su da pıçıltıyla söyür qəlbimi.

Kiməsə xoşbəxtlik gətirən sabah,
Mənimçün əzaba açır gözünü.
Sanki təbiət də bezibdi  məndən
Sevinc uzaq salır məndən özünü.

Mənim qəlbimdə də sevincə yer var,
Sevincin yerinə kədər yeyəsən.
Həyat belə gəlib elə əzəldən,
Elə beləcə də gedir deyəsən.

Ruhum donub mənim, neynəyim axı?
Yayda günəş belə isitmir onu.
Donmuşa neyləyər qışın şaxtası?
Boran da, çovğun da üşütmür onu.

19.06.2011

SEVDİM

Sevdim!...
Pəri idim dəryada, tora düşdüm əzildim.
Sevdim, amma sevilmədim,
Hey ağladım, üzüldüm.
Elə bildim bu sevgiylə mən həyata doğuldum,
Həyat sevgini belə
Çox gördü bilə-bilə
Sevgim oldu qatilim, öz sevgimdə boğuldum.
Həm sevgimi, həm qəlbimi bağışladım ona mən,
Varlığımı bəxşiş etdim, ona heç düşünmədən.
O da mənə xoşbəxtliyi, sevgisini vəd etdi.
Bir azacıq sevgini də o çox gördü qəlbimə
Əsir oldum sevgimə, ancaq özüm bilmədən.
Azmış kimi bu əzab, bir də yalanı gördüm,
Dildə sevirəm dedi, əməli tərs söylədi.
Söylə, ey sevən insan.
Sevən öz sevdiyindən uzaqlara gedərmi?
Yalnız sevənlər anlar,
Sevən öz sevdiyinin ayağına daş dəysə,
Kənardan seyr edərmi?
Qəlbi sızıldamazmı?
Üstəlik o daşı da onun özü  tuşlasa,
Bir qəlb dözərmi buna, parça-parça dağılar,
Elə mənim qəlbim də dağıldı parça-parça.
Sevgi öz yuvasını saf bir ürəkdə istər,
Sevgi çörək istəməz, təmiz bir ürək istər
Hər kəsdə olmaz o da...
Sevgi öldürmək bilən, o ölməyin özüdür.
Sevən sevdiyi üçün,

Ölər öldüyü üçün,
Ölüb, öldürə bilsə,
Bax onda sevgi olar.
İki qəlbin vüsalı,
Bax onda sevgi olar.
Dörd fəslin dördü belə,
Xatırlatsa baharı,
Bax onda sevgi olar
Mən də sevgi diləndim,
İllər ötdü beləcə.
Sevgi gözü kor edər,
O sahibmiş nə gücə.
Mənim sevdiyim insan
Haram qatdı sevgimə.
Məni yandırsın deyə,
Böhtan atdı sevgimə.
Mənim sevgiylə baxan, gözlərimi dəyişdi.
Kiminsə həris-həris, baxan alçaq gözünə.
Səsimi, nəfəsimi, sözümü dəyişdi o,
Kiminsə saxtalaşmış, baş döndürən sözünə
Tamamımı, özümü dəyişdin söylə kimə?
Söylə, söylədiyin an
Dilin tutulsun görüm.
Yaxşısı heç söyləmə, söyləsən də mənə nə?
Unutma, sən özünü dəyişdin bir kimsəyə,
Öz-özünü aldatdın, öz qəlbini dəyişdin,
Bir bax, o qəlbindəki sevgi dolu qəlb deyil,
O bərkimiş ət yığını, bəlkə, bir daş parçasıdır.
O daşı da pula sat, sən ki tamam dəyişdin.

04.07.2011

SƏNSİZ

Mən ki sənsiz bir yarımçıq ömürəm,
Mən ki sənsiz yanıb, bitmiş kömürəm,
Bilmirsənmi məhv oluram, ölürəm,
Ya tamam get, öldür məni bilərək,
Ya da yaşat, mənə sevgi verərək.

Səndən ayrı hər anım bir il oldu,
Səndən küsən ürək deyil, dil oldu, 
Sən üzdükcə sevən qəlbim kül oldu,
Ya tamam get, öldür məni bilərək,
Ya da yaşat, mənə sevgi verərək.

Qismət deyil hər insana bu sevgi,
Qədrin bilək əksilməsin bu sevgi,
Hər çətinə dözə gərək bu sevgi, 
Ya tamam get, öldür məni bilərək,
Ya da yaşat, mənə sevgi verərək. 

Səndən uzaq həyat mənə çəkilməz,
Sevgi dağdır, o dağ asan sökülməz,
Unutma ki sökülsə də, tikilməz, 
Ya tamam get, öldür məni bilərək,
Ya da yaşat, mənə sevgi verərək.

2012

CANDAN ÖTƏ

Sən canımdan ötə bir can,
Yaşamağa köməyimsən
Sən sən deyil, artıq mənim,
Bir mənlənmiş ürəyimsən.

Sən havamsan,
Çünki səni nəfəsimdə ciyərimə çəkirəm mən.

Sən suyumsan,
Susuz həyat adlı çiçəyim solar
İçin ağı, zəhər olsa,
Yenə bəh-bəh deyə-deyə, şərbət kimi
Sevdalanmış  eşq badəmə tökürəm mən.
Sən mənimsən,
Mənə aid bir varlıqsan bu dünyada.

Mən də sənin,
Sənə aid bir qadınam, salım yada
Təkcə mənim, mənim olan,
Bir insanı sevirəm mən
Sevgi yalan, bu sadəcə sevgi deyil,
Ona canım deyirəm mən,
Yox-yox,
Mənə canımdan da əziz candı.
Onsuz bu can alov aldı, yaman yandı.
Neyləyirəm ruhsuz bədən, sənsiz həyat,
Canımdakı ruhumu da oğurlayıb aparmısan.

Dilimdəki sözü belə,
Bir cüt görən gözü belə,
Məndən dartıb qoparmısan.
Məni, məndən oğurlayıb,
Öz yanına aparmısan.

13.06.2010

ÇATAR

Mənə rast eyləməz tale sevinci,
Mən ona getdikcə o uzaq tutar.
Vallah insafını əsirgəyib o,
Çarəsiz balıqtək sahilə atar.

Sınayıb səbrimi, çəkmişəm dara,
Ovuna bilmirəm, gəlmişəm zara,
Deşilib sinəmdə artıq o yara,-
Dostun nəsihəti məzara çatar.

İlan sancıb məni düz ürəyimdən,
Çıxır misqal-misqal söz, ürəyimdən
Yuva olarmı ki buz ürəyimdən?
Acılar qıvrılıb sinəmdə yatar.

15.04.2014

AY  DƏNİZ

Gəlmişəm səninlə bölüm dərdimi,
Söyləsəm azalmır yüz min nəfərə
Ümidim sənədi, sən yu, ay dəniz
Dərdim sığışmayır daha dəftərə.

Bilirsən ürəyim xəstədi, xəstə,
Gəlmişəm su səpim yaramın üstə
Təsəlli tapmıram artıq heç kəsdə,
Dərdim sığışmayır daha dəftərə.

Özümə baxıram sənin üzündə,
Dərdim də büyüdü birdən gözümdə,
Yalana çevrildi bütün düzüm də,
Dərdim sığışmayır daha dəftərə.

12.04.2014

84

Günay Həsənli



YOLLAR

Bu yollar apardı yanına məni,
Tələsdim qəlbinə yetişmək üçün.
Sevinə-sevinə düşdüm yollara
Tələsdim qəlbinə yetişmək üçün.

Yetişdim qəlbinə, bir cənnət gördüm,
Hər sözdə bir saflıq, xoş niyyət gördüm,
Sevgində doğruluq, həqiqət gördüm,
Tələsdim qəlbinə yetişmək üçün.

Amansız bu yollar, dinsiz bu yollar,
Sənə tələsirəm, sənsiz bu yollar.
Neyləyim ləngidim, yönsüz bu yollar
Tələsdim qəlbinə yetişmək üçün.

07.03.2014

SƏFƏR  SƏFƏRLİ  İLƏ  DEYİŞMƏ

Günay Həsənli
Bulağın saflığı suyundan bəlli
İnsanın mərdliyi soyundan bəlli,
Ritmin gözəlliyi oyundan bəlli,
Qaynayıb coşaram mən də bulaq tək
O yanan oylağa birlikdə gedək.

Səfər Səfərli
Mən payız fəsliyəm, sənsə yaz, bahar,
Mən naşı ovçuyam, sən gözəl şikar
Uca zirvələr gəz, mən olum qübar
Kam almır ürəkdə hər arzu, dilək
Mən də çox istərdim bir yerdə gedək.

Günay Həsənli
Payız da gözəldi, yaz da gözəldir,
Nəğmə də gözəldir, saz da gözəldir.
Vallah çoxluq içrə az da gözəldir
İnşallah birlikdə gedəcəyik biz,
Birgə sevinəcək sınıq qəlbimiz.

Səfər Səfərli
Fələyin gərdişi yamandır yaman,
Sirrini açanmır hələ bir insan
Bəlkə də, bəxt gülər, yetişər zaman
Dağların döşündən güllər dərərik,
Birgə sevinərik, birgə gülərik.

Günay Həsənli
Fələyin əlindən mən də dağlıyam,
Şiş ver sinəsini çarpaz dağlıyam,
Onun sirlərini açıb ağlıyam,
Görən  nələr yatır odlu sinədə
Nikbin ol, ay şair, var ol yenə də.

Səfər Səfərli
Çərxi fələyədi sinəndə üsyan
Çərxin döndərməmiş bir comərd, dayan
Amma ki möhkəm dur, olma pərişan
Ruhun qanadlanıb, susdurmaz fələk,
Zirvələr aşasan, ey gözəl mələk.

Günay Həsənli
Üsyanım böyükdü, dərdim böyükdü,
Karvan da çəkənməz çox ağır yükdü,
Fələk mən uşaqkən boynumu bükdü
Dağ başı olsam da,  daha nə xeyri?
Qəlbimin yüksəkdə qalmayıb meyli.

Səfər Səfərli
Sən özün zirvəsən yoxdu xəbərin,
Buraxma əlindən bəxtin kəhərin,
Sil, at ürəyinin qəmin, kədərin,
Yeni üfüqlərə zirvəyə boylan
Taparsan könlünə gözəl bir nişan.

87

Eşq haqqı



Günay Həsənli
Ürək lövhə deyil silim, yazım mən,
Qara taleyimi başdan yazım mən,
Bəxtimi qayadan, daşdan yazım mən,
Özüm də bilmirəm necə eyləyim,
Qəlbimin sirrini kimə söyləyim?

Səfər Səfərli
Həyat bir lövhədir pozulduqca yaz,
Dildə nəğmə olsun, sinən üstə saz.
Dərdini simlərə süzərək az-az,
Sirrini göylərə aşikar eylə,
Şikara dönmə sən, sən şikar eylə.

Səfər Səfərli
Mən artıq yoruldum qocayam qoca
Bayrağını qaldır ucadan uca,
İndi yatmalıyam, bəlkə, sübh aça
Gecən xeyir olsun, yuxun da şirin
Daim parlaq olsun bəxtin, ülkərin.

Günay Həsənli
Bu gözəl anları bəxş etdin mənə,
Var ol qoca şair, söyləyim sənə.
Möhtacam sözünə, bircə kəlmənə,
Yuxun şirin olsun, ömrün də uzun
Bütün bədlikləri xoş günə yozun.

02.03.2014

88

Günay Həsənli



MÜTTƏHİM  DÜNYA

Yenə dünya müttəhimdi,
Müttəhimlər kürsüsündə əyləşib,
Yazıq-yazıq baxdım ona,
Yox, yox, yazıq o deyildi,
Yazıq mənim özüm idim.
Sual verdim: Söylə mənim kimim qalıb bu dünyada?
Nə anam var, ölsəm gəlib başım üstə balam deyib ağlamağa,
Kimim var ki, əlim yansa, gəlib yara bağlamağa?
Elə əlim yanmasa da, yaralarım düzüm-düzüm,
Taqətim yox, yaralara məlhəm qoyum mənim özüm.
İndi söylə, kimdən imdad istəyim mən?
Görünür ki, bu dünyada imdada da yetən azdı.
Lap imkanı olsa belə köməyi də edən azdı.
Bu azlıqlar yordu məni, elə hər şey azdı, azdı,
Dünya, səndən soruşuram, axı bunlar niyə azdı?
Gün gələrmi azlıqları çoxluqlarla əvəz edib.
Dünya cənnət libasını geyinsin?
Olan olsun, olmayanlar olanlara çevrilsin.
Ey müttəhim, son sözünü söylə görək
Suallara cavab vermək vaxtı gəlib.
Nə??? Dinmirsən? Çətin oldu suallarım?
Bir özünü müdafiə eylə görək nə deyirsən?
Yaxşı dinmə, onda demək elə əsl müttəhimsən.
Hər şeyin də günahkarı belə çıxır elə sənsən
İndi mənim əlimdəsən, səni səndən alacağam,
Dünya sənə quyu qazıb, o quyuya salacağam.
– İndi dünya mən özüməm, dünya mənim özümdədir
Bu sözləri qəbrim üstə öz qanımla yazacağam.

15.04.2006

İLLƏR YANĞISI
Qanlı Yanvara...

Ürəyimə bir köz düşüb,
Hey yandırır aram-aram.
On beş ilin közüdür bu,
Sağalarmı görən yaram?

İldən-ilə köhnəlməyib,
Getdikcə də təzələnir.
Qaysaq qopur, şan-şan olur,
Ürəyimə qəm ələnir.

Köz düşəndə bu qəlbimə,
Üç yaşlı bir körpə idim.
Xoşbəxt idim, qayğısızdım,
Nə biləydim illər ötüb,
Böyüdəcək məni zaman.
Gördüyüm o al tabutlar,
O qışqırıq, o qiyamət,
Anaların haray səsi,
Bacıların ah-naləsi,
Səda verib qulağımda,
Yandıracaq bu köz məni,
Asta-asta, aram-aram.
O, göydəki günəşi də,
Əridəcək zaman-zaman.

21.01.2006

DEYƏ  BİLMİRƏM

Kədərə köklənmiş saz mizrabıyam,
Xoşbəxtlik siminə dəyə bilmirəm.
Yaş əvəzi axır gözün qarası
Sevincin donunu geyə bilmirəm.

Hüdudsuz səhraya döndü bu həyat,
Mən də bir ötəri səyyadam-səyyad,
Uşaqkən qəm yüklü olmuşam heyhat
Heç kəsə bu dərdi deyə bilmirəm.

Desəm də dost sınar, düşmən sevinər,
Qəlbimə od düşüb, alov görünər,
Neçə qaysaq qopar, yaram bilinər,
Başımı heç kəsə əyə bilmirəm.

03.09.2005

91

Eşq haqqı



AYRILIQ

Ayrılırıq sevə-sevə,
Qopub düşür incə bağlar.  
Gözlərimdən yaş süzülür,
Xatırlanır sənli çağlar. 

Öldürəcək bu ayrılıq,
Bil ki sənsiz öləcəyəm.
Nə vaxt köçsən sən də ora,
Tez yanına gələcəyəm.

İkimizin mahnısını,
Vüsal günü söyləyəcəm.
Həsrət adlı düşmənimə 
Onda vida eyləyəcəm.   

02.06.2013

